Poštovane dame i gospodo, dragi gosti i prijatelji, 
Čast mi je i zadovoljstvo pozdraviti Vas u ime Razvojnog programa Ujedinjenih nacija u Bosni i Hercegovini i iskazati zadovoljstvo da je UNDP BiH jedan od suorganizatora ovog važnog skupa.  
Ovaj skup je posvećen Vama i Vašim bližnjima, članovima Vaših udruženja i njihovim porodicama, onima koji su preživjeli ali već više od 15 godina svakodnevno preživljavaju posljedice ratnog sukoba.  
Ovaj skup je također posvećen i onima koji shvataju da djelovanje prema potrebama žrtava i značaj dijaloga u društvu opterećenom prošlošću, predstavljaju ključ mira i prosperitetne budućnosti. 
Ovaj skup je naročito posvećen onim nevinim žrtvama, koje nisu preživjeli brojna kršenja ljudskih prava ili se vode kao nestali, ali značaj gubitka njihovih života ili potreba njihovog pronalaska poziva na stalni dijalog i napore za izgradnju takvog društva, koje ima snage i volje da otvori prostor za sjećanje i istinu o svakom stradanju, brigu o porodicama nastradalih i jake institucije vlasti koje grade okruženje dijaloga, povjerenja i garancije neponavljanja prošlosti. I, zapravo time, odaju počast svim stradalim.

Stoga, kada govorimo o tranzicijskoj pravdi, jednostavnim riječnikom govorimo o procesu u kojem, putem odavanja počasti žrtvama vraćamo osnovne vrijednosti na pijedastal društva u kojem živimo. Mir, tolerancija, stabilnost, dijalog, ljudska prava, nemaju rok trajanja, isto kao što se ni napori za izgradnju ovih vrijednosti ne mogu vremenski ograniciti. Bez toga, gotovo je nemoguće kreirati stabilnu i ekonomski prosperitetnu ni sadašnjost, niti budućnost. Onu, koja će odati počast žrtvama, omogućiti dostojanstvo preživjelima I garantovati bolje budućim naraštajima.
I u ovom procesu niko ne može postići rezultat sam, niti žrtve, niti država, niti organizacije civilnog društva. Ovo je proces u kojem svi moraju dati svoj puni doprinos, ali je država ta koja treba iskazati svoje opredjeljenje u vidu jasne političke podrške i aktivne uloge. 
BiH je u procesu evropskih integracija. Pred njom su krupni zadaci u svim oblastima društvenog I političkog života, a mir i stabilno društveno okruženje su ključne pretpostavke razvoja. Efikasna tranzicijska pravda, osim što pruža pravdu žrtvama, jedan od bitnih faktora u kreiranju ovih pretpostavki. Privođenje zločinaca pred lice pravde, obeštećenje žrtvama, utvrđivanje činjenica te institucionalne reforme su neki od ključnih zadataka u ostvarivanju tranzicijske pravde.

 UNDP u BiH se već duže vrijeme fokusira na potrebe društva na polju tranzicijske pravde, kao platforme za podršku vladi i civilnom društvu  u procesu iznalaženja načina za rješavanje pitanja vezanih za zrtve i njihove porodice. 

Kao što vam je vjerovatno poznato, UNDP podržava napore Vlade BiH u procesu kreiranja strategije tranzicijske pravde. Izuzetno važan faktor u ovom procesu jeste činjenica da je ovo jedan od rijetkih projekata u kojem su organi vlasti i civilnog društva uključeni i u sastav Ekspertne radne grupe koja ima zadatak predložiti nacrt strategije Vijeću ministara BiH, a do danas  je više od 700 učesnika uzelo učešće u dosadašnjem procesu konsultacija. 

Zaključci ove konferencija će biti također važan izvor informacija za Ekspertnu radnu grupu, a nešto više o samom radu Ekspertne radne grupe reći će malo kasnije gđa Saliha Đuderija, predsjedavajuća ERG.

Neki kažu da čovjek u društvu, i društvo u cjelini, vrijede onoliko koliko su spremni raditi na svojoj prošlosti i samom sebi, za bolju budućnosti. BiH zaslužuje bolju budućnost.

Danas I ovdje, vi o tome razgovarate. Vi vodite dijalog I vi gradite tranzicijsku pravdu.

Želim Vam uspješan rad i plodonosne rezultate.
Hvala

